
tida ada habisnja, laloe ia berkata lagi dengen soeara menggrendang:

,,Sabetoelnja si si Bok-hiang boekannja djelek-djelek orang, sajang djoega kaloe goea engga teroesin piara sama dia. Dimana maoe tjari lagi orang oseperti dia: dari kapala sampe ka oedjoeng
kaki engga ada jang boleh ditjelah; baek apanja keh. Tjoema sajang dia kliwat engga taoe diri! Masa baroe sakali sadja lantas maoe tentoein jang goea misti boeat bini toewa sama dia, ha ha ha!"

Ia empos tjeroetoenja bebrapa kali, kamoedian laloe teroesin bitjaranja :

,,Dia kira goea begitoe bodoh! Dia poenja diri sekarang soeda goea jang poenja, kaloe dia maoe bertingkah begini-begitoe, pendeknja dia boleh pergi persetan. Kaloe boeat kawin, sedikitnja djoega goea maoe dapetin lagi satoe anak prawan engga begitoe, goblok amat!"

Habis berkata ia berbangkit, masoek ka dalem dan menggraktak makanan di lemari, kerna koetika itoe soeda ada liwat poekoel sabelas, dan Koei-tjoan rasaken peroetnja ada menggerijoek minta
toeloengan.

Betoel tatkalah djedjaka itoe baroe habis bersantap dan maoe berbangkit boeat tjoetji tangan, dengen koenjoeng-koenjoeng Ban-tjoan bertindak masoek, seraja menanja dengen soeara kasoesoe:

,,Nona belon poelang ?“

